14 DESEMBER 2008

DERDE SONDAG IN ADVENT

liturgiese voorstel

	Leesroostertekste

Fokusteks: 

Lukas 1:46-55

Ander tekste:
Jesaja 61:1-4; Psalm 126; 




1 Tessalonisense 5:16-24; 




Johannes 1:6-8, 19-28

	Inleiding

Sondag van vreugde

Die vreugde wat tydens Advent gevier word, het nie noodwendig te doen met gunstige lewensomstandighede nie, maar is dikwels vreugde ten spyte van moeilike omstandighede. Dit is vreugde wat berus op die werklikheid dat God in Christus deel van ons lewe geword en Hom met ons in al ons omstandighede vereenselwig het.

	God versamel ons voor Hom

By die aansteek van die derde Adventskers kan die Aanvangsliturgie in “Vir die erediens – ’n handleiding”
(bl 201) gebruik word.


	Diens van die tafel

Sien die “Eerste Sondag in Advent”.

Op die Sondag van vreugde kan die viering van nagmaal afgesluit word met ’n vreugdevolle loflied soos Lied 201: 1-3 “Lofsing die Heer, buig voor Hom neer.”

	Diens van die Woord

Gebed om die opening van die Woord

Here ons God,

U is die alleroorvloedigste fontein van al wat goed is.

Met harte vol verwagting

wag ons, u mense, op die koms van Christus.

Hy is die bron van al ons vreugde,

die lig van ons geloof.

Hy is vol genade en waarheid.

Hy is ons Heiland, Heer en Hoof. 

Mag Hy volkome vreugde bring

in u ewige koninkryk.

Mag Hy ons verwagting lewend hou,

ook nou as ons na u Woord luister.

Want Hy is die Here vir ewig en altyd.

Amen.


	Uitsending

Seën

Aangesien julle die troos in Christus ondervind het,

die aansporing deur die liefde,

die gemeenskap deur die Gees,

die innige meegevoel en meelewing –

mag julle blydskap dan nou volkome wees deur eensgesind te wees:

een in liefde, een van hart, een in strewe (uit Fil 2:1-2). 



	Musiek en sang

Aanvangslied: Lied 320; 321; 354 (Sien basisliturgie.)

Loflied: Lied 156; 167; 185; 196; 199; 201


	Lukas 1:46-55 is die “Magnificat van Maria”. Daar bestaan talle opnames en verwerkings van die Magnificat wat op verskillende plekke tydens die erediens en as voorspel of naspel gebruik kan word. Lees gerus die voorstelle wat die skrywer van die “preekstudie” hieroor maak. 

Lied 318; 320 en NSG 203 is besonder gepas. 




preekstudie – LUKAS 1:46-55

Inleidend

Daar bestaan in Afrikaans ten minste die volgende riglyne vir prediking oor dié teks: Vir die tweede Sondag van Advent deur D J Smit in “Woord teen die Lig I”; vir prediking oor Regverdiging en Reg deur B A Müller in “Woord teen die Lig III/3” en vir die vierde Sondag in Advent deur Eric Scholtz in “Preekstudies met Liturgiese Voorstelle 2006/2007”.  

Teks

1. Ons teksgedeelte staan in die kerklike tradisie bekend as die Magnificat van Maria. Dit is die woord waarmee die Latynse vertaling van die gedeelte begin. Ons herken ook hierdie woord in die Engelse woord “magnify” en dit word in die NAV weergegee met die woorde “besing die grootheid”. Saam met drie ander lofpsalms naamlik, Sagaria se Benedictus (1:67-79); die engele se Gloria in Excelsis (2:13-14) en Simeon se Nunc Dimittis (2:28-32) vorm die Magnificat ’n ouverture (die openingstuk van ’n opera) tot die evangelie van Lukas (Müller). Daarmee is die toonaard van ons teksgedeelte ook duidelik aangetoon: Maria sing ’n lied wat opkom uit en aansluit by die ryk tradisie van die Ou-Testamentiese lofpsalms. Meer spesifiek is haar loflied ingebed in die Messiaanse tradisie van die Ou Testament – vol Messiaanse motiewe! Al singende getuig sy dat God se handelinge met haar ’n bevestiging is van hoe God Hom in die verlede openbaar het as die Groot Ontfermer (v 50, 54). En al singende profeteer sy dat die kind wat in haar verwek is, dié identiteit van God sal bevestig en daadwerklik sal demonstreer. Op voetspoor van ander sou mens kon sê dat dit een van Lukas se motiewe kan wees vir die skryf van sy weergawe van Jesus Christus se verhaal, naamlik om sy leser(s) aan te moedig om in lof teenoor God uit te breek! Daarom sê Müller ook dat hy reken die Magnificat moet eerder gesing as gepreek word.  

God, nie Maria nie, staan sentraal in hierdie teks (46-47)! Sy maak sy Naam groot – al singende. Müller noem dit “suiwer doksologie” (’n lofpsalm waarin God sentraal is). Hierin is sy inderdaad vir elke gelowige dissipel van Jesus wat Advent vier tot voorbeeld. Só moet God geloof en Jesus Christus verwelkom word! ’n Mens kan daarom ook verstaan dat die Magnificat deel geword het van die liedereskat van die vroeë kerk, asook ’n integrale deel van die liturgie. In die Keltiese gebedeboek (Vol 1), vir die Dinsdagaandgebed, onder die titel “Peace: God with us”, word die essensie van die Magnificat op die wysie van Amazing Grace soos volg besing:


Magnificat! Magnificat!


Praise God my soul, praise God!


The proud are downed,


the poor raised up.


Magnificat, my soul!

Nou dat die toonaard van ons teks aangetoon is, kan ons aandag gee aan ’n paar eksegetiese opmerkings.

2. Oor die teorieë rondom die ontstaan van die vier lofpsalms en meer spesifiek die Magnificat, kan Smit geraadpleeg word. Hy stem saam met I H Marshall dat dié Magnificat die situasie van Maria baie goed pas, sonder om daarmee te beweer dat sy dit self geskep het. Vir die prediking is hierdie vraagstuk egter nie van wesenlike belang nie.  

3. Die Magnificat het ’n tipiese lofpsalmstruktuur wat uit drie dele bestaan: Die “inleidende deel” (v 46b-47) gee uitdrukking aan die lof self en die “inhoudelike deel” 
(v 48-53) gee die redes aan vir die lof, terwyl die “afsluiting” (v 54-55) ’n verskeidenheid vorme kan aanneem. Saam met Schürmann oordeel Smit dat die Magnificat die hoogtepunt van die Godsvolk se psalmsange is.

4. Die volgende woorde en uitdrukkings is belangrik vir die verstaan van die betekenis van ons teks. Maria verwys in vers 48 na haar as deel van diegene wat in Grieks tapeinoi genoem is. Dieselfde woord kom ook in vers 52 voor. Die NAV vertaal dit onderskeidelik met die woorde “geringheid” en “geringes”. Wat word hiermee bedoel? Net soos die Hebreeuse woord `ani in die Ou Testament dui op hulle wat letterlik arm is, dui hierdie woord primêr op die fisieke omstandighede of sosiale stand van “geringheid”. Alhoewel dit ook op die innerlike toestand kan dui, is dit nie die primêre fokus nie. Daarom eindig Smit sy bespreking oor hierdie term met die volgende: Dit gaan nie hier in die eerste plek oor Maria se ingesteldheid van nederigheid nie, maar oor die “nederige toestand van Maria in die wêreld”. Sy was letterlik een van die geringes!

’n Tweede groep woorde kontrasteer met die tapeinoi. Dit is in Grieks die huperēfanoi – “hoogmoediges” 
(v 51), dunastas – “maghebbers” (v 52) en ploutountas – “rykes” (v 53). Saam dui dié drie woorde op diegene in die samelewing wat hulle verhef en in oormoedigheid vyandiggesind is teenoor God en ander mense. Oor die “rykes” sê D J Bosch die volgende: Dit is ’n omvattende term wat primêr dui op hulle wat gierig is, die armes uitbuit, daarop uit is om geld te maak, die armes nie eers raaksien nie (vgl die verhaal van Lasarus Luk 16:19-31), ’n plesiersoekende lewenstyl het en tog terselfdertyd gekwel word deur allerlei sorge. Hulle is tegelyk slawe en aanbidders van Mammon. Sekondêr kan die woord ook dui op hulle wat verwaand is en hulle mag misbruik. “In essence it means that, through their avarice, haughtiness, exploitation of the poor, and godlessness, they have willfully and consciously placed themselves outside the range of God’s grace” (Bosch). 

“Die sin van hierdie opeengestapelde parallelle uitdrukkings is dus duidelik. God word geroem omdat Hy die Een is wat die wêreldse (wan-)verhoudings van arm teenoor ryk, behoeftig teenoor selfgenoegsaam, verneder teenoor magtig, omkeer deur sy magtige arm.” (Smit). Die Magnificat sing van die “omkering van sosiale verhoudinge” (Müller) wat Tannehill “the doctrine of reversal” en Scott “the radical reversal” noem.

Die werkwoordvorm (aoristus) in vers 51-55 kan as profetiese perfecta verstaan word en dui op die “eskatologiese (toekomstige) omkering wat profeties in die hede ingeruk word” (Müller).  

Konteks

1. Die Lukaskonteks 

Die Magnificat maak deel uit van ’n sentrale klem wat dwarsdeur die evangelie van Lukas loop, naamlik: God se ontferming oor die armes. Daarom word dikwels na Lukas verwys as die “evangelie vir die armes”. Wanneer mens die gedeeltes bestudeer wat net by Lukas voorkom en nie by die ander evangelies nie, kom jy duidelik onder die indruk van sy sterk klem op die kontras tussen ryk en arm. Dit is ook duidelik uit die verskil tussen sy weergawe van die Bergrede (6:20-26) en Matteus sin. Daar is net nie ’n manier waarop ’n mens die “armes” by Lukas kan vergeestelik nie. Na ’n redelik uitgebreide bespreking van bogenoemde gedeeltes kom Smit tot die volgende slotsom: “Sonder om deegliker in te gaan op hierdie gedeeltes blyk reeds tot oormaat toe dat wat in die Magnificat geroem word ’n bewuste tema sou word in die res van die evangelie: “die Here God bemoei Hom met die lot van die ‘armes’, tot troos in die eindoordeel en tot ernstige waarskuwing aan die ‘rykes’ van hierdie wêreld.” Dat God Hom met haar as een van die “geringes” (armes) in die samelewing bemoei, motiveer Maria en spoor haar aan om Hom te besing. Die Magnificat is dus Lukas se introïtus op hierdie tema. Dwarsdeur sy evangelie toon Lukas aan dat Jesus se koms radikale implikasies het vir arm en ryk! In die bergrede noem Jesus die armes “geseënd” en vir die rykes sê Hy “wag ellende”. Dit is inderdaad woorde wat die sosiale orde van sy tyd op sy kop gedraai het, want dit was die rykes wat geseënd was en die armes wat in ellende geleef het – soos maar vandag ook nog!  

2. Die konteks van die Ou-Testamentiese tradisie
God se bemoeienis met die armes is egter nie net ’n Lukastema nie. Lukas staan daarmee in die tradisie van die Ou Testament. Vier van die ses terme wat in die Ou Testament vir “armes” gebruik word, kom in Psalm 82:3-4 voor. Daarom is hierdie verse dalk ’n goeie opsomming van die Ou-Testamentiese teologie oor die “armes”. 


“Julle moet reg  laat geskied teenoor “die mens in nood” (dal) en aan die weeskind,


’n regverdige uitspraak vir die ”hulpelose” (‘ani) en die “behoeftige” (rash) lewer,


julle moet die “mense in nood” (dal) en die “armes” (ebyon) bevry,


hulle uit die mag van die goddelose red . . .”

Hierdie woorde kom uit God se mond sê die psalmdigter – as Hy opstaan in die “hemelse vergadering” 
(v 1). Scott sê: “The New Testament continues the Old Testament tradition with respect to the poor and powerless.” Dan haal hy uit die Magnificat aan om sy punt te staaf! God dra die belange van die armes op die hart – daarom kies Hy partydig vir hulle! En Lukas sê dat dit baie duidelik is uit die lewe van Jesus Christus!

3. Hoe moet ons hierdie partydigheid van God vir die armes verstaan? 

Beteken dit dat God teen die rykes is? Indien ons “rykes” definieer soos Bosch dit doen (vgl punt 4 onder Teks), dan moet ons sê: “Ja!” Rykdom verteenwoordig dan ’n sekere soort lewenswyse waarin daar eintlik geen plek vir God of vir die armes is nie – behalwe as objekte van uitbuiting. Dit is ’n lewenswyse waarin die self/ek aanbid word. Dit is ’n oortreding van die groot liefdesgebod: “Jy moet die Here jou God liefhê met jou hele hart, jou hele siel en jou hele verstand . . . en jou naaste soos jouself.” Maar God is nie teen die rykes as mense nie! Hy is nooit teen die mens nie. Juis omdat God “ja” sê vir die mens – alle mense: ryk en arm – roep Hy mense uit ’n lewe van liefdeloosheid tot ’n lewe van ontferming/omgee/teerheid. Die rykes (soos hierbo gedefinieer) ontmenslik die totale samelewing omdat hulle ’n lewe van uitbuiting lewe. Deur hul beheptheid en verslaafdheid aan geld en besittings, status en eer, verlaag hulle hulle tot afgodery en gevangenskap. Tegelykertyd ontmenslik hulle ook die armes tot ’n sukkelbestaan waarin ook hulle hulle vryheid verloor – gedoem tot afhanklikheid van en verknegting aan die rykes. Maar ook die skepping loop deur. Om die gierigheid van die rykes te bevredig, word ook die aarde ontaard – verlaag tot ’n verbruiksartikel om die begeerte van die rykes na méér te bevredig. God sou ophou om God te wees indien Hy hierdie opstand en vernietiging nie stop nie!

Wanneer God kant kies vir armes, is dit daarom ter wille van die vrymaking van almal en alles – ook die rykes! Hy toon sy ontferming deur die onreg te herstel. Hy tree op as getuie, advokaat en regter vir die armes omdat hulle ook meesal nie die reg aan hul kant het nie – uitgelewer aan ’n regstelsel waarin die rykes hul gesag en mag misbruik tot hul eie voordeel (vgl hiervoor die prediking van Amos). Die vrymaking lê daarin dat God die armes daarvan verseker dat Hy by hulle staan en dat Hy hulle lot sal verander. Die vrymaking lê verder daarin dat God die rykes bevry om hulle lewe van uitbuiting te staak en om, soos Hy, ook ter wille van die armes te leef. “God wants the rich and respected to be reconciled to the message and way of life of Jesus and the disciples; he wants to motivate them to a conversion that is in keeping with the social message of Jesus” (Schottroff and Stegemann: aangehaal deur Bosch). ’n Bekering tot God beteken by implikasie vir die rykes ’n bekering tot die armes! 

Lukas hou Saggeus (19:1-10) voor as ’n ryke wat reg reageer op Jesus en die ryk jongman (18:18-30) as die tragiese en mislukte voorbeeld. Volgens Lukas was Jesus baie radikaal in sy uitdaging van die rykes. Dit is veral duidelik in 6:30-35. “In economic terms, it means that the rich members of Luke’s community are challenged to give up a significant portion of their wealth, and also to perform specific unpleasant actions, such as the issuing of risky loans and cancelling of debts” (Bosch). Die klem op die gee van aalmoese vir die armes is ook redelik uniek aan Lukas. Behalwe vir Matteus 6:1-4 kom die Griekse term eleemosyne (die gee van aalmoese) net in Lukas se geskrifte voor. Hiervan sê Bosch: “Almsgiving is not something that subverts justice and structural change; rather, it is an expression of justice and stands in its service.” Hy kom uiteindelik, na sy bespreking van Lukas en Handelinge, tot die volgende interessante gevolgtrekking saam met Schottroff and Stegemann: “In the light of all this, we may conclude that Luke cannot really be called the evangelist of the poor. He can more correctly be called the ‘evangelist of the rich’.”

4. Die konteks van die ekonomie en sending 

Hierdie evangelie is goeie nuus. Goeie nuus wat transformerend ingedra moet word in die ekonomie(ë) van die wêreld – mikro en makro. Daarom kan Scott sê: “Whatever the ‘good news’ is, it must have something to do with global justice. Only as Christians come to understand this ‘other side’ of reconciliation will the church ever transcend the ‘religious relief function’ to which modern secular societies wish to limit it” (155). Hy haal dan ’n Indiese Christenleier aan: “We have freedom in many Asian countries to preach the gospel, to speak in tongues, to conduct healing ministries . . . as long as the gospel does not disturb, the tongues do not make sense, (and) the healing does not extend to the diseases of the body politic!” Dit sal goed wees vir Suid-Afrikaners, wat ’n roeping ontvang om in Afrika noord van ons betrokke te raak, om sensitief te wees vir die volgende woorde van Kwame Bediako uit Ghana: “Foreign missionaries can no longer continue to work in Africa and assume that they come to do spiritual work and not to meddle in politics, for their very presence poses a problem. In the Africa of today the white man is still a reminder of the agony and chain of the slave trade, of the dark years of political domination and economic exploitation, and the vicious circle of colonialism perpetuated in neo-colonialism. Western missionaries need to be aware, more than they have been in the past, of the griefs and sorrows of Africans, the very poor people to whom they are seeking to administer the healing power of the Gospel . . .” (Scott).  

5. Ons belydeniskonteks
Saam met baie ander teksverwysings is die Magnificat die begronding van die volgende, vir sommige omstrede, woorde:

“Ons glo dat God Hom openbaar het as die Een wat geregtigheid en ware vrede onder mense wil bring; dat Hy in ’n wêreld vol onreg en vyandskap op ’n besondere wyse die God van die noodlydende, die arme en die verontregte is en dat Hy sy kerk roep om Hom hierin na te volg; dat Hy aan verdruktes reg laat geskied en brood aan die hongeriges gee; dat Hy die gevangenes bevry en blindes laat sien; dat Hy dié wat bedruk is ondersteun, die vreemdelinge beskerm en weeskinders en weduwees help en die pad vir die goddelose versper; dat vir Hóm reine en onbesmette godsdiens is om die wese en die weduwees in hulle verdrukking te besoek; dat Hy sy volk wil leer om goed te doen en die reg te soek; dat die kerk daarom mense in enige vorm van lyding en nood moet bystaan, wat onder andere ook inhou dat die kerk sal getuig en sal stry teen enige vorm van ongeregtigheid sodat die reg aanrol soos watergolwe, en geregtigheid soos ’n standhoudende stroom; dat die kerk as eiendom van God moet staan waar Hy staan, naamlik teen die ongeregtigheid en by die veronregtes; dat die kerk as volgelinge van Christus moet getuig teenoor alle magtiges en bevoorregtes wat uit selfsug hulle eie belang soek en oor andere beskik en hulle benadeel. Daarom verwerp ons enige ideologie wat vorme van verontregting legitimeer en enige leer wat nie bereid is om vanuit die evangelie so ’n ideologie te weerstaan nie.” 

In belydenistaal sing die Belydenis van Belhar in 
Artikel 4 die Magnificat saam met Maria. En elkeen van ons wat dié Belydenis aanvaar doen dit ook. Met ’n verbintenis daartoe om God se ontferming uit te leef. Die kerk is immers die ruimte waarbinne hierdie evangelie met blydskap geglo en gevier word en daarom ook deur gehoorsaamheid sigbaar gemaak word. 

Die Magnificat, soos Müller sê, moet eintlik eerder gesing as gepreek word. Maar miskien moet mens eers “amen” kan sê op God se partydigheid vir die armes voor jy dit kan sing. En om “amen” hierop te sê is nie vanselfsprekend nie. Veral nie vir die rykes nie! Waldron Scott sê: “It is next to impossible for the rich to identify truly with the poor . . . The poor have hurts and aspirations the rich know nothing about.” Aan die ander kant sal dit waarskynlik glad nie moeilik wees vir die armes om dit te sing nie. Dit is immers ooglopend goeie nuus vir hulle.  

Preekvoorstel   

Maria is in Advent – sy verwag die Messias! Die engel het haar reeds hiervan verseker. En toe Elisabeth haar verwelkom met ’n pryslied wat hierdie waarheid bevestig, breek ’n pryslied ook diep uit haar eie hart oop. Dit is ’n pryslied aan God! Dit is die hoogtepunt van al die psalms wat oud-Israel vir God gesing het. Dit is asof sy die solo in ’n groot opera sing waarin die tema van die opera gedra word. Maar miskien moet ’n mens dit liewer ’n blyspel noem. Operas is meesal maar tragiese stories. En die tema waaroor Maria sing is alles behalwe tragies. Inteendeel! Dit is die beste nuus wat die wêreld nog ooit gehoor het! Maar dit is nie heeltemal nuwe nuus nie. Sy sing van God se groot ontferming – van sy deernis en liefde wat die wêreld nuut maak. En die Ou Testament is vol van liedere wat hierdie tema dra. Dis liedere wat gebore is in die harte van gelowiges – vanaf Abraham tot by Maria. Sommige van hulle het deel geword van die liedereskat van oud-Israel en is gereeld in die tempel gesing. Ander is spesiaal geskryf vir gebruik in die tempeleredienste. Hiervan is Psalm 82 ’n voorbeeld (lees v 1-4 of laat iemand anders dit lees). 

Maria se pryslied is saam met enkele ander liedere deel van Lukas se inleiding tot die evangelie van Jesus Christus. Maar binne die geheel van die Bybelse verhaal is dit nie net ’n inleiding nie – dit dra die tema. Dit sê hoekom daar ’n blyspel is en waaroor die gesingery eintlik gaan! 

Nou waaroor al die gesingery dan? “Want God gee om! Hy gee om! Hy ontferm Hom! Hy verander die lot van mense ten goede!” Só antwoord Maria. (Toon aan dat dit hieroor is wat Maria sing en gebruik van die inligting onder teks en konteks om dit te begrond.) 

Vir Maria is die feit dat God haar uitgekies het ’n bewys en bevestiging van sy groot ontferming. Hy tree daarmee getrou aan Homself op. Dit is hoe Hy nog altyd was. Getrou aan Homself as die God van ontferming, kies Hy een uit die “geringes” as moeder vir die Messias, sy Seun en ons Verlosser.  

Hoe word ’n mens deel van hierdie blyspel? Dit is tog immers waarom Lukas sy evangelie geskryf het en die doel van hierdie preek – sodat almal wat dit hoor sal opstaan en saam sing! En alleen as ons saam met Maria sing, vier ons regtig Advent.  

Die saamsing begin in die hart. Ek sal net saam met Maria en oud Israel sing as ek ook ten minste ’n bietjie opgewonde is oor die feit dat God Hom oor die armes van die wêreld ontferm. Net as ek hierdie waarheid as goeie nuus hoor (ook vir my), sal ek wil saam sing. (Hier kan jy aandag gee aan die redes waarom die lidmate wat voor jou sit dalk nie saam met Maria bly kan of wil wees nie. Bv. rykes kan dit as slegte nuus hoor – net soos die ryk jongman! Armes kan dit as ’n “pie in the sky” afmaak. Mooi woorde wat geen verskil aan hul huidige armoede maak nie.)  

Maar sing beteken meer as net sing. Dis immers ’n bly-“spel” hierdie! In die spel van die lewe word dit wat besing word uitgespeel. Hoe doen ’n mens dit? Maria is ook hierin vir ons die voorbeeld. Haar pryslied was deel van ’n totale oorgawe aan die God van ontferming. Nadat die engel God se plan met haar aan haar bekend gemaak het, sê sy: “Ek is tot beskikking van die Here. Laat met my gebeur wat u gesê het” (Luk 1:38). Haar aanvanklike twyfel en voorbehoud word vervang met ’n totale oorgawe. En vir die res van haar lewe wy sy haar daaraan toe om die Messias te ontvang en te aanbid. Sy gee nie net haar biologiese potensiaal vir God – soos ’n surrogaat ma – nie. Sy sê: “Ek is tot beskikking van die Here.” En “ek” beteken “alles”! Maria is in die Lukas evangelie dié voorbeeld van hoe mens die Messias behoort te verwelkom. Maar sy is as “geringe” veral ook die voorbeeld vir die armes. 

Sy roep alle armes in die wêreld daartoe op om die Messias te verwelkom as hulle Ontfermer. Hulle moet hulle neergeslane oë van hulle karige en vasgeloopte omstandighede opslaan en die Messias saam met Maria begroet. Hulle moet die hande waarmee hulle die geweer of die klip vasklem en waarmee hulle hulle wil bevry, oopmaak en saam met Maria ophef om Hom toe te wuif as die ware Messias. Die Messias wat so nuut maak dat daar geen liefdelose verdrukkers meer is nie. Wat die spiraal van geweld beëindig en keer dat vandag se verdrukte, môre se onderdrukker word. Die een wat harte verander en die genade gee om vergelding te vervang met die vermoë om te kan vergewe. Kom armes en veronregtes van die wêreld: Verwelkom julle Messias! Wees bly! Hy is hier! En Hy kom!

Saggeus (Luk 19:1-10) volg Maria se voorbeeld. Hy is veral die rykes se voorbeeld van die regte verwelkoming en ontvangs van Jesus. Wanneer Jesus verrassend letterlik en geestelik in sy gierige/uitbuitlewe inloop, gebeur die volgende met hom: “Here, ek gaan die helfte van my goed vir die armes gee, en waar ek iets van iemand afgepers het, gee ek dit vierdubbel terug.” Sy ontmoeting met Jesus is gelyktydig ’n bekering tot die armes en diegene wat hy uitgebuit het. Hy word buitengewoon mededeelsaam teenoor die armes. Hy staan 50% aan hul af! Hy verstaan onmiddellik dat die onreg wat hy ander aangedoen het, reggestel moet word. Sy restitusie is net so buitengewoon. Hy gee nie net terug wat hy onregmatig van ander geneem het nie. Hy gee dit vierdubbel terug! Dit is wat met die ryke gebeur wat Jesus in sy huis en lewe verwelkom. Hy kom tot bekering. Die uitbuiter word ’n weldoener. Nou nie meer vanuit die hoogte om sy eie gewete te sus nie, maar as ’n begenadigde by die voete van die armes, iemand wat die onreg herstel wat hy ander aangedoen het. Net so spandabelrig soos die ander Maria met haar nardusolie.  

So kom ’n nuwe gemeenskap tot stand. ’n Gemeenskap waar arm en ryk in verwondering voor die God van ontferming lewe. ’n Gemeenskap waarin arm en ryk se verhouding tot mekaar nuut gemaak is. Nie langer vyande van mekaar nie. Nie langer ’n bedreiging vir mekaar nie. Nie langer verskans en beveilig agter tralies, diefwering en koeëlvaste glas en geweer nie. Nie langer opgestel en gemobiliseer in optogte en dade van geweld nie. Maar nou hand aan hand in die skep van ’n gemeenskap waarin reg en geregtigheid uitgeleef word. ’n Gemeenskap wat aan almal hoop gee! Ook vir moeder aarde. Omdat die gesindheid van uitbuiting in hierdie nuwe gemeenskap vervang is met die gesindheid van ontferming/deernis/omgee!

Ons begin bou aan hierdie nuwe gemeenskap wanneer ons saam met Maria sing. Sy roep ons uit ons teaterstoele om deel te word van haar lied.  

Indien jy vanmôre ’n opgewondenheid in jou hart het, saam met Maria bly is en saam met haar wil sing – dank die Here! Veral indien jy welaf is. Dit beteken dat jou hart reeds aan God behoort! Indien die vreugde en lus jou ontbreek, sing in elk geval saam. Selfs al is dit net binnensmonds. Selfs al is dit onhoorbaar vir ander net in jou hart. Moet net nie weier om saam te sing nie. Onthou, dit is dikwels hulle wat aanvanklik al sukkelend en onwillig begin, wat die groot soliste in God se blyspel word. Die soliste wat die twyfel en wanhoop in ander se harte weg sing – asof hulle ’n nuwe toekoms oop sing (Hier kan ook na Paulus se woorde in Ef 5:19 verwys word.)

Kom ons sing saam met haar – die nasionale volkslied van God se koninkryk!

(Kies ’n paar liedere wat gesing kan word. Ek het reeds verwys na die Magnificat in die Keltiese tradisie by Teks, par 1. Daar is ook ’n hele paar Taizé-liedere wat die Magnificat-tema dra, is byvoorbeeld, Ubi caritas (Liedboek 526). Ek gee dit hier in Latyn, Afrikaans en Xhosa weer ter wille van diegene wat dit nie het nie. 


Ubi caritas et amor
Ubi caritas Deus ibi est.

Waar daar deernis is en liefde

Waar daar deernis is daar is die Heer.

Xa khukh’ uthando nenceba

Xa khukh’ uthando nguThix’ iNkosi.

Kry lied(ere) wat die Godsvolk uit hulle stoele sal laat opstaan! Eers deur innerlike neerbuiging en dan deur uitbundige lof! NSG 203 is ’n voorbeeld van ’n uitbundige erkenning van Gods se bevrydingswerk. Uit die Liedboek kan 318 en 320 oorweeg word. Of kry ’n koor! Verkieslik een waarin armes en rykes saam sing!

NS: 

In vergaderings/kleingroepe/sel- en besprekings-groepe na die diens en in die loop van die week, moet lidmate aangemoedig word om te praat oor die implikasies van hierdie woord vir hul lewe en vir die lewe van die gemeente. Anders sterf die note van ons lied in die kerkgebou weg en word ons godsdiens inderdaad vir ons net “opium” (Marx).

